उद्घाटन प्रेस नोट

अमरावती में अखिल भारतीय अंतर-विश्वविद्यालय सॉफ्टबॉल पुरुष प्रतियोगिता का भव्य उद्घाटन;
107 विश्वविद्यालयों की सहभागिता

पाँच दिनों तक रोमांचक मुकाबले

देशस्तर पर भव्य आयोजन

अमरावती :
श्री शिवाजी शिक्षा संस्था द्वारा संचालित श्री शिवाजी विज्ञान महाविद्यालय, अमरावती तथा संत गाडगे बाबा अमरावती विश्वविद्यालय के संयुक्त तत्वावधान में आयोजित ‘अखिल भारतीय अंतर-विश्वविद्यालय सॉफ्टबॉल (पुरुष) प्रतियोगिता 2025–26’ का भव्य उद्घाटन उत्साहपूर्वक संपन्न हुआ। सॉफ्टबॉल के इतिहास में पहली बार महिला एवं पुरुष, दोनों वर्गों की राष्ट्रीय प्रतियोगिताएँ एक ही समय और एक ही स्थान पर आयोजित कर अमरावती ने एक नया इतिहास रचा है।

खेल से चरित्र निर्माण होता है : पुलिस आयुक्त गणेश शिंदे

कार्यक्रम के प्रमुख अतिथि के रूप में बोलते हुए पुलिस आयुक्त श्री गणेश शिंदे ने खेल के महत्व को रेखांकित किया। उन्होंने कहा कि “अमरावती प्रदूषण-मुक्त और सांस्कृतिक दृष्टि से समृद्ध शहर है, और ऐसे अनुकूल वातावरण में यह प्रतियोगिता आयोजित हो रही है।”
उन्होंने आगे कहा कि खेल केवल हार-जीत तक सीमित नहीं है, बल्कि यह खिलाड़ियों को अपनी मिट्टी से जोड़े रखता है और कठिन परिस्थितियों में दृढ़ता से खड़े रहना सिखाता है। आज की युवा पीढ़ी तकनीक और विज्ञान में प्रगति कर रही है, और साथ ही खेल के माध्यम से देश की जिम्मेदारी उठाने में सक्षम बन रही है।

इस अवसर पर मंच पर अध्यक्षस्थानी विश्वविद्यालय के प्र-कुलगुरु डॉ. महेंद्र ढोरे, उद्घाटक के रूप में श्री शिवाजी शिक्षा संस्था के अध्यक्ष श्री हर्षवर्धन देशमुख, कोषाध्यक्ष श्री दिलीप बाबू इंगोले, अ‍ॅड. जयवंत पाटील पुसदेकर, विश्वविद्यालय प्रबंधन परिषद के सदस्य डॉ. रविंद्र कडू, डॉ. प्रवीण रघुवंशी, ए.आई.यू. के निरीक्षक श्री दिलीप तुरकी, प्रतियोगिता के मुख्य परीक्षक श्री मुकुंद देशपांडे, श्री शिवाजी विज्ञान महाविद्यालय के प्राचार्य डॉ. जी. वी. कोरपे, खेल एवं शारीरिक शिक्षा संचालक डॉ. तनुजा राऊत, खेल एवं शारीरिक शिक्षा मंडल के सदस्य प्राचार्य डॉ. सुभाष गावंडे, डॉ. सतीश पहाडे, डॉ. विकास टोणे, डॉ. रुपाली इंगोले उपस्थित थे।

शिवाजी शिक्षा संस्था की ऐतिहासिक पहल : हर्षवर्धन देशमुख

संस्था के अध्यक्ष श्री हर्षवर्धन देशमुख ने उद्घाटन भाषण में कहा कि “सॉफ्टबॉल जैसे खेल को राष्ट्रीय स्तर पर प्रोत्साहन देने के लिए शिवाजी शिक्षा संस्था ने यह पहल की है। पूरे भारत से आए खिलाड़ियों को अमरावती की अतिथि-परंपरा और संस्कृति से परिचित कराया जाएगा। खिलाड़ियों को मैदान पर केवल कौशल ही नहीं, बल्कि अनुशासन और खेल भावना का भी प्रदर्शन करना चाहिए।”

योजना की सुदृढ़ तैयारी : दिलीपबाबू इंगोले

प्रतियोगिता की योजना के बारे में जानकारी देते हुए श्री दिलीपबाबू इंगोले ने बताया कि देशभर के 107 विश्वविद्यालयों की टीमें इस प्रतियोगिता में भाग ले रही हैं। 5 तारीख तक पुरुषों के मुकाबले खेले जाएंगे, जबकि 6 से 10 तारीख के बीच महिलाओं की प्रतियोगिताएँ होंगी।
विशेष रूप से, इस प्रतियोगिता में उत्कृष्ट प्रदर्शन के आधार पर अखिल भारतीय टीम के लिए खिलाड़ियों का चयन किया जाएगा। मैदानों पर फ्लड लाइट्स की व्यवस्था होने के कारण रात के समय भी मुकाबले खेले जाएंगे। उन्होंने खिलाड़ियों से खेल भावना के साथ प्रतियोगिता में भाग लेने और प्रत्येक प्रतिद्वंद्वी खिलाड़ी का सम्मान करने का आह्वान किया।

अध्यक्षीय समापन : डॉ. महेंद्र ढोरे

कार्यक्रम के अध्यक्ष एवं प्र-कुलगुरु डॉ. महेंद्र ढोरे ने अपने भाषण में अमरावती की खेल परंपरा की सराहना की। उन्होंने कहा कि “खेल सर्वांगीण विकास का माध्यम है, और इससे प्राप्त धैर्य तथा टीम भावना जीवन में अत्यंत महत्वपूर्ण होती है। महिला-पुरुष समानता का संदेश देने वाला यह आयोजन देश के लिए गर्व का विषय है।”
श्री शिवाजी विज्ञान महाविद्यालय द्वारा इस भव्य आयोजन की पहल के लिए उन्होंने महाविद्यालय की प्रशंसा की। खेल के माध्यम से युवा एथलीट्स तैयार होंगे और सभी खिलाड़ी पूर्ण क्षमता व अनुशासन के साथ खेलेंगे, ऐसी अपेक्षा उन्होंने व्यक्त की।

इस प्रतियोगिता की तकनीकी जिम्मेदारी श्री मुकुंद देशपांडे एवं श्री दिलीप तुरकी के मार्गदर्शन में विशेषज्ञ समिति द्वारा निभाई जा रही है।

प्रारंभ में मान्यवरों के हस्ते क्रीड़ा ज्योत प्रज्वलित की गई। कर्मयोगी संत गाडगेबाबा तथा शिक्षणमहर्षि डॉ. पंजाबराव उपाख्य भाऊसाहेब देशमुख की प्रतिमा का पूजन एवं दीप प्रज्वलन मान्यवरों द्वारा किया गया। विश्वविद्यालय गीत से कार्यक्रम का शुभारंभ हुआ। तिरंगे रंग के गुब्बारे मान्यवरों के हाथों आकाश में छोड़े गए।
इस अवसर पर खिलाड़ियों को खेल भावना से खेलने की शपथ दिलाई गई। स्मृतिचिन्ह एवं पुष्प देकर अतिथियों का स्वागत किया गया। स्वागत भाषण महाविद्यालय के प्राचार्य डॉ. जी. वी. कोरपे ने दिया। प्रास्ताविक डॉ. तनुजा राऊत ने प्रस्तुत किया। कार्यक्रम का संचालन डॉ. मनीष गायकवाड एवं डॉ. हर्षाली वानखेडे ने किया, जबकि आभार डॉ. रुपाली इंगोले ने व्यक्त किए। डॉ. अवंतिका मानकर ने प्रेरणादायी गीत प्रस्तुत किया।

उद्घाटन समारोह में देशभर के सभी विश्वविद्यालयों के सहभागी खिलाड़ी, विश्वविद्यालय एवं शिवाजी शिक्षा संस्था के विभिन्न प्राधिकरणों के माननीय सदस्य, शिक्षक, अधिकारी, कर्मचारी तथा गणमान्य नागरिक बड़ी संख्या में उपस्थित थे। आज पूरे दिन में 40 टीमों के मुकाबले खेले गए। 2 से 5 तारीख के बीच ये प्रतियोगिताएँ पाँच मैदानों पर खेली जाएँगी। अमरावती के नागरिकों से विश्वविद्यालय एवं महाविद्यालय की ओर से इन प्रतियोगिताओं का आनंद लेने का आवाहन किया गया है।
